
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
ভালােবেসেছিলাম


 


কাউকে ভালােবেসেছিলাম জানি
তবুও ভালােবাসা,

দুপুরবেলার সূর্যে ভােরের
শিশির নেমে আসা,

ভােরের দিকে হৃদয় ফেরাই
যাই চ’লে যাই—
নীল সকালে যাই চ’লে যাই—

একটি নদী একটি অরুণ
শিউলি শিশির পাখি—

‘আমরা মায়ার মনের জিনিস
মায়াবিনীর বেলায় শুধু জাগি’

বলছে সে কোন্ ত্রিকোণ থেকে
ছায়ার পরিভাষা।

কাউকে ভালােবেসেছিলাম, জানি,
তবুও ভালােবাসা।

সে কোন্ সুদূর মরুর মনে চলে গেছ।
হায়, যাযাবর তুমি

সেইখানে কি মিলবে বনহংসী বাঁধা বাসা!


হায় বলিভুক্, কখন ভেবেছিলে

মাটি ছেড়ে দূর আকাশের নীলে

ধূসর ডানার অগ্নি ছেড়ে দিলে
মিটে যাবে মায়াময়ী মাটির পিপাসা।

	        এই পাতাটি অন্য কোনো ভাষায় উপলব্ধ নয়।

